
Upadesha Shatakam

ఉపదేశశతకమ్

త్రిషు  దేవేషు మహాన్తం భృగుర్బుభుత్సుః పరీక్ష్య హరిమేకమ్ ।
మేనేఽధికం మహిమ్నా సేవ్యః సర్వోత్తమో విష్ణుః  ॥ ౧॥
రుక్మాఙ్గదః  స్వపుత్రం  నిహత్య ఖడ్గేన  మోహినీవచసా ।
సత్యాం రరక్ష వాచం న సఙ్కటేఽపి త్యజేద్ధర్మమ్  ॥ ౨॥
నిర్వాసితో హితేప్సుర్విభీషణో రావణేన లఙ్కాయాః ।
తన్నాశహేతురాసీన్నహి నిజబన్ధుర్విరోద్ధవ్యః   ॥ ౩॥
హృతరాజ్యదర్పసారం సుయోధనం నిగ్రహీతుమపి  శక్తాః ।
ప్రోషుర్వనేషు  పార్థా ధీరః సమయం ప్రతీక్షేత  ॥ ౪॥
మణిహేతోరభిశప్తః కృష్ణః  సత్రాజితాథ  జామ్బవతః ।
జిత్వా దదౌ తమస్మై  జనాపవాదాద్భజేద్భీతిమ్ ॥ ౫॥
స్వారాజ్యమశ్నువానః ప్రకోప్య  నహుషో మునీనహిర్భూత్వా ।
న్యపతత్త్వరితమధస్తాత్ప్రాప్తైశ్వర్యో  న దృప్తః స్యాత్ ॥ ౬॥
సహధర్మిణీం వనాన్తాద్దశరథసూనోర్జహార   దశవక్త్రః  ।
బన్ధనమాప  సముద్రో న దుర్జనస్యాన్తికే  నివసేత్ ॥ ౭॥
హన్తుం దేవకతనయాం వసుదేవేనోద్యతాయుధః కంసః ।
మధురోక్తిభిరనునీతః సామ్నామూర్ఖం  వశే కుర్యాత్ ॥ ౮॥
భ్రాతర్మహదతిచారో  న యుక్త ఇతి వాదినం దశగ్రీవః  ।
ధనదం బబన్ధ యుద్ధే మూఢమతిర్నోపదేష్టవ్యః  ॥ ౯॥
విశ్రబ్ధశ్చటువచనైః    కైకేయ్యై   దశరథో వరం దత్త్వా ।
సఙ్కటమాప దురన్తం స్త్రీషు  న కుర్వీత విశ్వాసమ్ ॥ ౧౦॥
గర్వాద్యోద్ధుముపేతః  పౌలస్త్యః సపది కార్తవీర్యేణ ।
క్రీడామృగ  ఇవ బద్ధో న బలోద్రిక్తేన   యోద్ధవ్యమ్  ॥ ౧౧॥

ఉపదేశశతకమ్

సన్దీపితాగ్రపుచ్ఛో   బద్ధతనుస్తాడితోఽపి  రక్షోభిః ।
లఙ్కాం మారుతిరదహద్విపది విజహ్యాన్న శూరత్వమ్ ॥ ౧౨॥
రుక్మీ ఛలేన దీవ్యన్బలం విజిత్యాథ పరిహసన్నుచ్చైః  ।
ద్రాగ్వధమాప  సభాయాం నోపహసేన్నిర్జితం  ద్యూతే ॥ ౧౩॥
శకునిసుయోధనకర్ణైర్జితోఽక్షధూతైర్యుధిష్ఠిరో     ద్యూతే ।
నిర్వాసితః స్వరాష్ట్రాత్కితవైః   సహ నాచరేద్ద్యూతమ్  ॥ ౧౪॥
మఖరక్షణాయ పుత్రం  విశ్వామిత్రాయ  దశరథోఽర్థయతే  ।
ప్రాయచ్ఛద్గతశఙ్కం   దుస్త్యజమప్యర్థినే  దేయమ్ ॥ ౧౫॥
త్యజ పార్థైః  సహ రణమితి విదురేణోక్తోఽమ్బికాసుతః సతతమ్ ।
తదమత్వా క్షయమాపత్కర్తవ్యం భాషితం సుహృదామ్ ॥ ౧౬॥
శిశుపాలః క్రతుకాలే  హరిమర్హం  గర్హయన్ననర్హోక్త్యా   ।
తత్క్షణమియాయ  నాశం న మహాన్తం క్వాపి గర్హేత  ॥ ౧౭॥
అన్యద్విజాయమోహాన్నృగో వదాన్యో ద్విజస్య గాం దత్త్వా ।
సద్యోఽభూత్కృకలాసో బ్రహ్మస్వం  దూరతో విసృజేత్ ॥ ౧౮॥
సుగ్రీవో  రఘుపతినా హృతదారేణోపగమ్య హృతదారః ।
దృఢమాబబన్ధ సఖ్యం సమానదుఃఖః సఖా కార్యః ॥ ౧౯॥
వీరో వైతనికః  సన్విరాటనగరోషితః కుమారీణామ్ ।
నర్తయితార్జున  ఆసీద్భజేదవస్థోచితా  వృత్తిమ్ ॥ ౨౦॥
దుష్యన్తః స్వవధూమపి కణ్వానీతాం శకున్తలాం ససుతామ్ ।
సుచిరం విమృశ్య భేజే కార్యం సహసా న విదధీత ॥ ౨౧॥
జమదగ్నినా నియుక్తః సద్యో నిజఘాన మాతరం రామః ।
నిర్దోషః  పునరాసీద్గురూక్తమవిచారితం  కుర్యాత్ ॥ ౨౨॥
శతయోజనతతమబ్ధిం  విలఙ్ఘ్య  వాతాత్మజోఽవిశల్లఙ్కామ్  ।
వీరాగ్రతఃసరోఽభూద్యశోఽర్జయన్సాహసం   కుర్యాత్ ॥ ౨౩॥
ప్రహితః  సురైర్జిగీషుర్హరం    ప్రహర్తుం  స్మరోఽభ్యయాద్యావత్ ।
భస్మీబభూవ తావన్న చికీర్షేద్దుష్కరం   కర్మ ॥ ౨౪॥
సఙ్కుట్య పాదఘాతైః  కాలిన్ద్యాం  కౌలియం కృతాగస్కమ్ ।

నిరయాపయన్ముకున్దో దుష్టే దణ్డః  ప్రయోక్తవ్యః  ॥ ౨౫॥
కులిశాహతిహృతశిరసేఽప్యదాత్కబన్ధాయ  జీవతే శక్రః  ।
అశనాయోరసి వదనం దీనో రిపురప్యనుగ్రాహ్యః  ॥ ౨౬॥
సుగ్రీవాయ  శుకః స్వాద్దశముఖసన్దేశమాదిశన్కపిభిః   ।
సన్తాడ్య సపది బద్ధో న దూతభావం భజేదసతః ॥ ౨౭॥
అశ్వత్థామా  హత ఇతి యుధి గిరమనృతాం యుధిష్ఠిరోఽవాదీత్  ।
పునరనుతాపమవాపత్పాపం కృత్వానుతప్యేత ॥ ౨౮॥
భోగాన్బహూన్యయాతిర్భుక్త్వా వయసా సుతస్య చిరకాలమ్ ।
నిరవిద్యతావితృప్తః కామం మన్యేత దుష్పూరమ్ ॥ ౨౯॥
బలిరిన్ద్రజిత్త్రిలోక్యాం   భుఞ్జన్భోగాంశ్చిరాద్వినష్టశ్రీః    ।
సుతలేఽబధ్యత పాశైర్భోగాన్క్షణభఙ్గురాన్విద్యాత్    ॥ ౩౦॥
విలపన్తం హతపుత్రం  ధృతరాష్ట్ర  వీక్ష్య కరుణయా కృష్ణః  ।
క్షణమనుశుశోచ సాస్రం  దుఃఖితమను దుఃఖితో భూయాత్ ॥ ౩౧॥
నిఃక్షత్రియాం  న చక్రే యావద్రామో  భువం రుషా తావత్ ।
ఆసీద్రణైకతానో   విరమేదసమాప్య నారబ్ధమ్  ॥ ౩౨॥
దుహితా విదేహభర్తుర్దాశరథేర్భామినీ  సీతా ।
వధమాప రాక్షసీనాం విధేర్విచిత్రా గతిర్బోధ్యా ॥ ౩౩॥
నిగమాగమైకవేత్తా  ద్రోణస్తప్త్వా  తపోఽర్థమన్విచ్ఛన్  ।
ధానుష్కవృత్తిరాసీద్ధర్మం  చార్థం  చ సేవేత ॥ ౩౪॥
అధిశమ్భుమౌలి నివసన్నేకకలాత్మా యథార్చ్యతే చన్ద్రః  ।
న తథా స పూర్ణబిమ్బః  శ్రయేన్మహాన్తం  మహత్త్వాయ ॥ ౩౫॥
శరతల్పమధిశయానాద్భీష్మాదాకర్ణ్య  ధర్మజో ధర్మాన్ ।
దుఃఖం జహౌ దురన్తం ప్రష్టవ్యాః   సత్పథం వృద్ధాః  ॥ ౩౬॥
కర్ణేన  ఘాతయిత్వా ఘటోత్కచం శక్రశక్తినిర్మోక్షాత్   ।
జీవితమరక్షి పార్థైః  స్వాత్మానం సర్వతో రక్షేత్ ॥ ౩౭॥
పృథుకోపహారపాణిర్హరిం  సఖాయం ప్రపద్య  దీనాత్మా ।
శ్రీమానభూత్సుదామా  శ్రయేత  సన్మిత్త్రమాపత్సు  ॥ ౩౮॥

దృష్ట్వా  హరిః సమక్షం బాణత్రాణాయ  కోటవీం నగ్నామ్ ।
సమరే పరాఙ్ముఖోఽభూత్స్త్రియం  వివస్త్రాం  న వీక్షేత ॥ ౩౯॥
అదిశల్లక్ష్మణహేతోర్మారుతిమానేతుమోషధీం  రామః ।
తామానయత్స దూరాద్ధుర్యః  కార్యే నియోక్తవ్యః ॥ ౪౦॥
ఆరాధ్య కైతవజ్ఞో  రౌద్రం  రుద్రాద్వృకో  వరం లబ్ధ్వా  ।
గౌరీమియేష హర్తుం న వినీతం విశ్వసేద్ధూర్తమ్   ॥ ౪౧॥
దశకణ్ఠరక్షితాయాం  లఙ్కాయాం రక్షసామభూద్వసతామ్ ।
గృహవిత్తబన్ధునాశో  వసేన్న రాష్ట్రే  కుభూపాలే ॥ ౪౨॥
శప్త్వామ్బరీషమార్యం దుర్వాసాః కోపనో నిరాగస్కమ్ ।
చక్రేణ  తాపితోఽభూన్న విదధ్యాత్క్రోధమస్థానే  ॥ ౪౩॥
మఖశిఖినిహూయమానం తక్షకమవితుం ప్రపన్నమసమర్థః   ।
అజహాన్న తు పురుహూతః శరణముపేతో న హాతవ్యః ॥ ౪౪॥
హత్వా స్వసుస్తనూజాన్సద్యో జాతాన్బహూన్ఖలః  కంసః ।
ఉత్సన్నః సహసాభూన్న కుత్సితం కర్మ కుర్వీత ॥ ౪౫॥
సీతాం విసృజ్య రామః సాకం మునిభిర్మునివ్రతో  రాజ్యమ్ ।
శాసన్నువాస పుర్యాం నేయః సద్భిః సమం సమయః ॥ ౪౬॥
కృష్ణధనఞ్జయభీమాన్ద్విజవేషస్థాఞ్జరాసుతశ్చిహ్నైః       ।
క్షాత్రైః  క్షిప్రమజానాదాకారైరిఙ్గితం    విద్యాత్ ॥ ౪౭॥
యాంయాం దిశం గతోఽభూద్ధిరణ్యకశిపుర్యదృచ్ఛయా  విచరన్ ।
తాం తాం సురాః ప్రణేముర్దుష్టజనం    దూరతః ప్రణమేత్  ॥ ౪౮॥
కుర్వన్నపి మునిశప్తః స్వజీవితార్థీ పరీక్షితో యత్నమ్ ।
దష్టోఽహినా  వినష్టో జ్ఞేయో  మృత్యుః సుదుర్వారః ॥ ౪౯॥
సదితి ప్రతీయమానం  జగన్మృషైవేతి  కేవలం బుద్ధ్వా  ।
జనకో విముక్తిమాగాత్స్వప్నవదన్తర్జగద్బోధ్యమ్  ॥ ౫౦॥
విహరన్వధూభిరన్తఃపురేఽగ్నివర్ణో దివానిశం కామీ ।
గ్రస్తోఽథ  యక్ష్మణాభూద్విషయాన్విషభీషణాన్విద్యాత్ ॥ ౫౧॥
విప్రః  పతిర్వృషల్యా హింస్రోఽప్యభివాదనాన్మహర్షీణామ్   ।

వాల్మీకిర్మునిరాసీత్పురుషానభివాదయేన్మహతః ॥ ౫౨॥
నిశి కామయన్దురాత్మా  ద్రుపదసుతాం  కీచకో రహః ప్రాప్తామ్  ।
వధమాప భీమసేనాత్పరస్త్రియం  నాభికాఙ్కేత ॥ ౫౩॥
యుధి కురవః కృతవైరా  వీరం వ్యూహం విశన్తమభిమన్యుమ్ ।
బహవో నిజఘ్నురేవం నైకో  రిపుమణ్డలం  ప్రవిశేత్  ॥ ౫౪॥
పుష్కరనిర్జితరాజ్యః  పురమృతుపర్ణస్య  నైషధో  గత్వా ।
సారథిరభూన్నిగూఢో దురవస్థో న ప్రకాశః  స్యాత్ ॥ ౫౫॥
క్షాత్రం  విమృష్య ధర్మం మాన్యైర్గురుభిర్ద్విజైః     సమం సమరే ।
యుయుధేఽర్జునో  ధనుష్మాన్ఘోరమపి  స్వం చరేద్ధర్మమ్  ॥ ౫౬॥
హరిరమ్బుధిమథనోత్థాం  సుధాం సురేభ్యః సురాం సురారిభ్యః ।
వ్యతరత్సమం యథార్హం  యోగ్యం యోగ్యాయ దాతవ్యమ్ ॥ ౫౭॥
అథ చైకత్వమవాప్తాః  సురాం నిపీయోద్ధతా  మిథో ఘ్నన్తః ।
యుధియాదవాః ప్రణేశుర్ధీమాన్మద్యం   న సేవేత ॥ ౫౮॥
యజ్ఞోత్సవే  స్వపిత్రా హఠాదనాకారితా సతీ గత్వా ।
తనుమజహాత్పరిభూతా క్వాపి న గచ్ఛేదనాహూతః ॥ ౫౯॥
ముచుకున్దేన  ముకున్దో యదుభిరవధ్యస్య కాలయవనస్య ।
ఛలతోఽచీకరదన్తం వధ్యోఽరిర్వఞ్చయిత్వాపి ॥ ౬౦॥
అసకృద్యుధి విజితాదపి భీతో బార్హద్రథాజ్జలే    దుర్గమ్  ।
కృత్వా హరిన్యవాత్సీద్విజితోఽప్యాశఙ్కనీయోఽరిః ॥ ౬౧॥
తురగార్థేఽభిసరన్తః  ప్రకోప్య  కపిలం క్షణాత్సమం సర్వే ।
సగరసుతాః క్షయమీయుర్న కోపయేత్తాపసం శాన్తమ్ ॥ ౬౨॥
మునిరపి విశ్వామిత్రః  శ్వా భూత్వా గూఢముర్వశీవశగః ।
అన్వవ్రజత్స్మరార్తో  భేతవ్యం దుర్జయాత్కామాత్  ॥ ౬౩॥
బలదర్పితస్త్రిలోక్యాం  తృణవద్గణయన్దశాననః   శూరాన్ ।
యుధి నిర్జితః  ప్లవఙ్గైర్న   వహేద్గర్వమ్బుధో  మనసా ॥ ౬౪॥
మాతుర్వాక్శరవిద్ధః  పఞ్చాబ్దో దుష్కరం తపస్తప్త్వా ।
ధ్రువ  ఉచ్చైఃపదమభజత్పుంసా  వ్యవసాయినా భావ్యమ్ ॥ ౬౫॥

నీతా రహసి సఖీభ్యో బహుమహితా బల్లవీ  పథి శ్రాన్తా  ।
వహ మామితి హరిమూచే న హ్యతిసమ్మానయేత్ప్రమదామ్ ॥ ౬౬॥
దధతః స్వలక్ష్మ యుద్ధే ముహుః శ‍ృగాలస్య జల్పతః పరుషమ్ ।
శ్రుత్వా  జహాస శౌరిర్న వాగ్వివాదం శఠైః  కుర్యాత్ ॥ ౬౭॥
అకృతాగసమపి రామో వాలినమన్తర్హితశ్ఛలేనైవ   ।
సఖ్యుర్జఘాన  శత్రుం  సుహృద్రిపుం  భావయేద్రిపువత్  ॥ ౬౮॥
క్రుద్ధో  హలీ కురూణాం పురముత్థాప్య  క్షిపన్నద్యామ్ ।
అనునీతస్తదముఞ్చత్క్రోధావిష్టోఽనునేతవ్యః  ॥ ౬౯॥
బద్ధ్వార్పితం  కుమారైర్ద్రోణో   ద్రుపదం  కృతాపరాధమపి ।
వ్యసృజద్విసృజ్య రోషం క్షమిణా పురుషేణ భవితవ్యమ్ ॥ ౭౦॥
దుర్యోధనే సభాయాం మానభ్రష్టే  జహాస యద్భీమః ।
తదభూద్విగ్రహబీజం  న వైరముత్పాదయేత్స్వస్మాత్  ॥ ౭౧॥
స్వపితౄన్సముద్దిధీర్షన్ప్రాపయ్య   క్ష్మాం భగీరథో గఙ్గామ్  ।
పావితవానితరానపి హితం చరేత్కర్మ సర్వేషామ్ ॥ ౭౨॥
తారాం జహార చన్ద్రః  స్త్రియం  గురోర్ద్రుహ్యతాం  మిథస్తేన ।
సమరోఽభవత్సురాణాం బోధ్యం వైరైకబీజం   స్త్రీ ॥ ౭౩॥
అధివేశ్మ పూజనీయా చిరముషితా బ్రహ్మదత్తభూపస్య  ।
అన్ధం  చకార పుత్రం  న నీచమావాసయేత్స్వగృహే ॥ ౭౪॥
లుబ్ధో బలాజ్జిఘృక్షన్కామదుఘం  కౌశికో వసిష్ఠస్య  ।
న ప్రాప  జాతదర్పో హఠం న కుర్యాద్దురాపేఽర్థే  ॥ ౭౫॥
దృప్తం బలేన రోషాన్నిబధ్య వైరం  కిరీటినా కర్ణమ్  ।
కురవో వ్యధుః సఖాయం రిపోర్విపక్షః సఖా కార్యః ॥ ౭౬॥
ద్విషతాం వధే సహాయం కకుత్స్థమిన్ద్రో   రణే వృషో భూత్వా ।
అవహద్విహాయ లజ్జాం  కార్యార్థీ నావహేన్మానమ్ ॥ ౭౭॥
అపి గౌతమో ద్వినేత్రం  శక్రమహల్యారతం  శపన్క్రుద్ధః  ।
చక్రే సహస్రనేత్రం   గుణవాన్బోధ్యః సతాం శాపః ॥ ౭౮॥
ధనదః పుష్పకమేకం లఙ్కాపతయేయుయుత్సవే దత్త్వా ।

అలకామపాత్సమగ్రాం  బహు రక్షేదల్పదానేన ॥ ౭౯॥
తనయే వినయిని వీరే పార్థః  కురుభిహతేఽపి సౌభద్రే ।
యుయుధే విధూయ శోకం న గతే శోకో విధాతవ్యః ॥ ౮౦॥
వ్యాసాచ్ఛ్రుతం భవిష్యద్భీమం జనమేజయః స్వకం వృత్తమ్ ।
శశ్వత్స్మరన్నశోచన్న భావినం చిన్తయేదర్థమ్  ॥ ౮౧॥
వైకర్తనమపి   కున్త్యాః సుతమపి లోకోఽన్యసేవినం కర్ణమ్  ।
రాధేయమేవ మేనే బుధః స్వవృత్త్యానువర్తేత ॥ ౮౨॥
హిత్వాన్యాన్హరిదారాన్సాత్రాజిత్యై    సురర్షిరర్థజ్ఞః    ।
దివ్యం దదౌ ప్రసూనం  మనోఽనువృత్తిం ప్రభోః  కుర్యాత్ ॥ ౮౩॥
రోహిణ్యా వశగోఽన్యాః స్త్రియః  పరిత్యజ్య దక్షశాపేన ।
యక్ష్మీ బభూవ చన్ద్రో  నైకరతః  స్థాద్బహుస్త్రీకః   ॥ ౮౪॥
తపసా విధూతపాపం మాణ్డవ్యం  దణ్డయన్యమః  సద్యః ।
శూద్రత్వమాప  శాపాన్నాదణ్డ్యే  పాతయేద్దణ్డమ్   ॥ ౮౫॥
సత్రాజితం  నిశాయాం నిర్భరనిద్రాణమేవ  శతధన్వా ।
అవధీత్స్యమన్తకార్థే నాతిశయాలుర్భవేద్రాత్రౌ  ॥ ౮౬॥
హతవత్యపి నిజతనుజాన్గాధిసుతే  వీర్యవాన్విధేః సునుః ।
ప్రతికర్తుమాప  లజ్జాం  కులానురూపం వహేచ్ఛీలమ్ ॥ ౮౭॥
విద్యాం కచో బుభుత్సుః శుక్రాత్సఞ్జీవినీం   వినీతాత్మా ।
సురపక్షగోఽపి లేభే వినయాత్సంసాధయేత్కార్యమ్ ॥ ౮౮॥
ద్రోణే  సఖ ఇతి వాదిని నారథిరథినోః సఖిత్వమిత్యాహ ।
ద్రుపదో  విధూయ సఖ్యం నృపం న మిత్రం  విజానీయాత్ ॥ ౮౯॥
అపి శక్తః పరిహర్తుం యయాతిశాపం హరిహతే కంసే ।
రాజాసనం న భేజే పురాతనీ పాలయేత్సంస్థామ్  ॥ ౯౦॥
విముఖో ద్యుమద్గదార్తః  ప్రద్యుమ్నో  ధిక్కృతో రణే హరిణా ।
పరిభవమాప మహాన్తం న భవేద్విముఖో రణాద్ధీరః  ॥ ౯౧॥
ఏకాగ్రతాం  స్వకర్మణి దత్తాత్రేయః  ప్రశస్య  శరకర్తుః ।
సమశిక్షతాత్మయోగం నీచాదపి సద్గుణో  గ్రాహ్యః  ॥ ౯౨॥

అపి వఞ్చయన్విరిఞ్చిః కృష్ణం  వత్సాన్సవత్సపాన్హృత్వా  ।
స్వయమేవ వఞ్చితోఽభూన్మాయావిషు నాచరేన్మాయామ్ ॥ ౯౩॥
మృగయారతః ప్రసేనో  విఘటితసేనోఽటవీమటన్నేకః ।
కేసరిణా వినిజఘ్నే నైకాకీ  సఞ్చరేద్విపినమ్ ॥ ౯౪॥
శివలిఙ్గాన్తమలబ్ధం    లబ్ధం  విధినేతి కామధుక్ప్రాహ ।
అథ నిన్ద్యమాప  శాపం న విదధ్యాత్కూటసాక్షిత్వమ్ ॥ ౯౫॥
పుత్రేణ  సవ్యసాచీ పరాజితో బభ్రువాహనేనాజౌ  ।
తుష్యన్హృది  న లలజ్జే పరాజయం పుత్రతోఽన్విచ్ఛేత్  ॥ ౯౬॥
చిరసఙ్గతాయ  కున్తీ కృష్ణాయ  క్లేశితా  కురుక్షేత్రే ।
వ్యసనం స్వమాహ సర్వం సుహృదే వినివేదయేద్దుఃఖమ్  ॥ ౯౭॥
పాఞ్చాలీగజరాజౌ హరిణా దుఃశాసనావహారాభ్యామ్ ।
త్రాతౌ  క్షణాత్ప్రపన్నౌ హరిం భయార్తః ప్రపద్యేత  ॥ ౯౮॥
దైవాద్వనోపలబ్ధాం   యయాతిరబ్రాహ్మణోఽపి  గతశఙ్కమ్ ।
శుక్రసుతాముపయేమే  విధిప్రణీతే  ప్రవర్తేత   ॥ ౯౯॥
అసురో హితముపదిష్టః  ప్రహ్లాదో   నారదేన గర్భస్థః  ।
తత్త్వవిదుషాం వరోఽభూద్ధితోపదేశం  సదా శ‍ృణుయాత్ ॥ ౧౦౦॥
స్ఫుటమార్యాశతమదితాన్పృథక్ప్రమాణీకృతానుదాహరణైః  ।
శతమేతానుపదేశాన్విభావయన్భావయేత్సిద్ధిమ్  ॥ ౧౦౧॥
కుతుకాయ కోవిదానాంమూఢమతీనాం మహోపకారాయ ।
నిరమాత్కవిర్గుమానిః  శతోపదేశప్రబన్ధమముమ్   ॥ ౧౦౨॥
॥ ఇతి శ్రీగుమానికవిప్రణీతముపదేశశతకం   సమాప్తమ్ ॥

Encoded and proofread by Akash Pandey

Upadesha Shatakam

pdf was typeset on March 24, 2024

8 sanskritdocuments.org



ఉపదేశశతకమ్

Please send corrections to sanskrit@cheerful.com

upadeshashatakam.pdf 9


	Document Information
	Document Text
	Document Credits

